
1. INTRODUCIÓN: Antecedentes e xustificación 

No ano 2011, a Escola de Enxeñería Industrial (EEI) elaborou un Plan Estratéxico para o 
período 2012-2020 que respondía ás necesidades e prioridades do momento e que, sen 
dúbida, contribuíu a consolidar o proceso de fusión para converterse nun dos centros de 
referencia do SUG e, á súa vez, a orientar a acción da EEI desde entón. 

A finais de 2019 iníciase un proceso de reflexión estratéxica co obxecto de revisar a 
configuración do mapa de titulacións da EEI e afrontar os novos retos derivados dos 
importantes cambios que viñan producíndose nos últimos anos. Como consecuencia da 
situación de emerxencia sanitaria declarada no 2020, esta prioridade viuse alterada por 
atender un escenario marcado pola enorme complexidade da situación do COVID, pasando a 
ser a primeira prioridade garantir unha docencia presencial segura que salvagardase a 
adquisición dos resultados de aprendizaxe recolleitos nas memorias das titulacións. 

A principios de 2020, coas novas esixencias marcadas polos cambios producidos no Sistema 
de Garantía de Calidade da Universidade, establécese a necesidade de despregar un 
procedemento (DE-01) para o “Desenvolvemento Estratéxico”. Ante esta situación, a EEI 
prioriza a necesidade de poñer en marcha un proceso que vaia máis aló do cumprimento 
deste requirimento. Baixo este marco, a finais de 2022 decídese afrontar un novo proceso de 
reflexión e deseño estratéxico, baixo o convencemento de que o devir da EEI necesita un 
novo impulso para “seguir sendo”, porque se evidencian cambios de todo tipo que requiren 
novas respostas. Entre eles, destácanse: 

• Importantes cambios relacionados co alumnado: Menos potencial de alumnado a 
incorporar á Universidade polo continuado descenso demográfico, diminución do 
alumnado nas titulacións de enxeñería industrial ao atopar outra oferta dispoñible, 
alumnado menos “estable” e “resiliente” e disposto a cambiar de centro ou de 
estudos con maior facilidade… 

• Importantes cambios no mapa de titulacións e de oferta académica profesional, que 
redunda en máis competencia, más titulacións, cambios lexislativos, … 

• Cambios nas empresas e nas súas demandas de perfís, na economía (con novos 
sectores á alza e outros que deben reorientarse),  na sociedade (especialmente nos 
mozos con valores diferentes aos de épocas pasadas). 

 

O proceso afróntase co obxectivo de revisar tanto o marco estratéxico (Propósito, Misión-
Fin e Valores) definido en 2012, como de deseñar o Plan Director 2030 que guíe a actuación 
da Escola cara a unha Escola máis competitiva no mapa universitario e máis 
adaptada/anticipada aos cambios na contorna e na sociedade. 

Para levar a cabo este proceso, a EEI constitúe un grupo de traballo específico e márcase 
como horizonte, para unha primeira fase do mesmo, o final do curso 2022-2023. Sinalar que 
tanto o grupo de traballo como o calendario de fitos foron presentados e aprobados na 
Comisión Permanente da EEI, na súa sesión celebrada o 12 de decembro de 2022.  Así mesmo, 
para o proceso de reflexión estratéxica, a Escola contou co acompañamento dunha empresa 
externa, Elixe plus - Elixe data, con ampla experiencia no ámbito da Planificación Estratéxica 
e na elaboración de cadros de mando. 

O grupo de traballo constitúese e celebra a súa primeira reunión de traballo o 21 de decembro 
de 2022, na que se esboza a formulación, a dinámica a seguir e aqueles aspectos clave para 
ter en conta, esenciais para o éxito do plan. 

O proceso seguido para a elaboración deste Plan Director recóllese, de maneira resumida, na 
imaxe seguinte con 7 meses de traballo da Comisión de Estratexia e 9 reunións de análise e 
debate. 

 

 

Etapas del proceso de reflexión estratégica de la EEI 

 

 

 

 

 

Etapas do proceso de reflexión estratéxica da EEI 

Nas seguintes páxinas preséntanse, de maneira sintética e esquemática, os principais 
resultados do traballo realizado polo grupo creado a tal fin. Estes resultados foron 
presentados e aprobados en Xunta de Escola, na sesión celebrada o 19 de xullo de 2023. 

Esperamos que o esforzo e as contribucións realizadas polo grupo de traballo, así como as 
ideas e achegas daquelas persoas dos diferentes grupos de interese que participaron no 
proceso, permitan que a EEI afronte con éxito os retos dos próximos anos.   

 

“Unha Escola que Escoita e Integra” 

2. UN RESUMO EXECUTIVO: O Plan nunha ollada 

A “nova” EEI que se define e esboza, froito do Plan Director que se presenta neste 
documento, responde ás seguintes ideas centrais da nosa Visión a 2030: 

• A EEI debe ser líder en enxeñería Industrial en Galicia e un dos centros de referencia en 
enxeñería Industrial. Para elo: 

o Estaremos entre os 3 primeiros centros do N.O. Peninsular nos rankings 
universitarios do ámbito da enxeñería que se establezan como referencia. 

o Acreditaremos os nosos estudos de grao e mestrado e o Centro será centro de 
excelencia. 
 

• Teremos estudantes máis satisfeitos coa EEI, fundamentalmente polo avance en tres 
liñas estratéxicas: 

o Os estudantes de novo ingreso que entren na EEI serán persoas que 
maioritariamente queren estudar aquí. Impulsaremos a demanda cara a unha 
orientación da EEI que a faga máis atractiva. 

o Os estudantes que se incorporen na EEI recibirán unha formación de calidade, 
actualizada e adecuada á contorna industrial na que vivimos que completarán 
con competencias complementarias ás propias de enxeñería industrial e que son 
cada vez máis demandadas polas empresas. 

o Disporán de apoios e ferramentas para impulsar a súa empregabilidade ou o 
emprendemento e relacionaranse, durante os seus estudos, cun amplo abano de 
empresas galegas con convenios de colaboración para facer prácticas, TFG e 
TFM. 
 

• Os grupos de investigación e as empresas galegas verán e terán na EEI unha referencia 
para os seus proxectos de investigación e innovación. Para elo: 

o A EEI terá deseñado e implantado mecanismos e actuacións que dean soporte 
aos grupos de investigación e impulsen a súa colaboración e proxección. 

o A EEI terá construído unha rede de relacións e presenza nos principais foros 
empresariais de investigación e innovación (Clústeres, Centros Tecnolóxicos, 
Empresas, …) 
 

• As persoas que forman parte da Escola (incluíndo aos egresados) terán un maior sentido 
de pertenza e traballarán nun clima aínda máis axeitado. Para elo: 

o Disporemos de programas e ferramentas de apoio aos estudantes.  
o Potenciaremos unha organización da docencia que conforme un cadro máis 

sostible de profesorado e unha relación aínda máis próxima cos Departamentos. 
o Apoiaremos a formación continuada do PDI e PAS e potenciaremos o 

achegamento das persoas egresadas á EEI.  
o Disporemos de mecanismos específicos, que serán obxecto de análise na 

Comisión de Garantía de Calidade, para o seguimento do bo clima e relación entre 
‘Stakeholders’ ou Grupos de Interese. 
 

O proceso de reflexión estratéxica levado a cabo para a elaboración deste Plan Director 
estrutúrase nunha serie de piares que se recollen no seguinte esquema e que se 
desenvolverán no documento: 

O plan 24-30 está orientado a sentar as bases dunha Escola máis forte que permita nun futuro 
afrontar novos retos que agora mesmo, sendo importantes (como por exemplo o impulso a 
Internacionalización ou a ampliación decidida de actividade formativa a outros colectivos 
coma profesionais ou egresados), enténdense como NON prioritarios tendo en conta a 
necesidade de focalizar os esforzos e racionalizar os recursos. 

O Plan que aquí se presenta debe entenderse como un instrumento dinámico e susceptible 
de ser continuamente adaptado ás circunstancias cambiantes da contorna e da sociedade. 

Co obxecto de dar pasos firmes, tendo en conta os recursos dos que dispón a EEI, para a súa 
posta en marcha decidiuse realizar un lanzamento progresivo que permita un adecuado 
avance baseado na priorización de plans e iniciativas. Nos sucesivos anos será necesario facer 
un seguimento do mesmo e ir establecendo aqueles plans e iniciativas que permitan ir 
acadando os obxectivos marcados neste Proceso de Reflexión. 

Baixo esta formulación, para o curso 2023-2024 marcáronse como prioritarios 4 plans 
estratéxicos con 7 iniciativas para tratar de dar resposta a 4 dos retos estratéxicos que se 
expuxeron como resultado deste proceso.  

Cada un destes plans contará cun responsable, un equipo de traballo e aqueles fitos que se 
deben acadar coa súa execución.  

Así mesmo, os obxectivos que se marcaron neste Plan contarán cos correspondentes 
indicadores e as metas para acadar, tomando como punto de partida uns valores de 
referencia. 
 

 

  

EIXOS ESTRATÉXICOS (3) 

 
RETOS ESTRATÉXICOS (7) 

 
OBXECTIVOS ESTRATÉXICOS (8) 

 
PLANS ESTRATÉXICOS (10) 

 
INICIATIVAS (27) 

 

MISIÓN, VISIÓN E VALORES 

3. REVISIÓN DO MARCO ESTRATÉXICO DA EEI. Misión, Visión e Valores 

3.1. MISIÓN DA EEI 

Contribuír ao progreso e á innovación do tecido empresarial e as institucións, 
especialmente do N.O. Peninsular, incorporando coñecemento de valor a través: 

• da formación integral de profesionais cualificados e comprometidos na 
transformación da sociedade, 

• dunha investigación de calidade, 

• e da transferencia dun coñecemento multidisciplinar. 
 
 

3.2. VISIÓN DA EEI 

• A EEI é un Centro que, estando aberto ao mundo, é líder e referente na 
Enxeñería Industrial de Galicia e o N.O. Peninsular, en canto a 
empregabilidade dos nosos alumnos e relación coa industria, empresas e 
organismos relacionados, pola súa oferta académica adaptada ás 
necesidades da contorna empresarial e pola investigación práctica e aplicada. 

• Somos unha comunidade universitaria integrada por estudantes, persoal de 
administración e servizos e profesorado implicados na calidade do servizo da 
EEI e con alto sentido de pertenza. 

 

O lema aspiracional que guía o noso propósito resúmese en: 

“SER A MELLOR ESCOLA DE ENXEÑERÍA INDUSTRIAL 
PARA GALICIA” 

3.3. VALORES DA EEI 

O desenvolvemento da nosa Misión e o avance cara á nosa Visión como Escola, deben 
realizarse no marco duns principios e valores que os Grupos de Interese debemos compartir 
no posible e convertelos así en parte esencial da nosa cultura. 

Os catro principios fundamentais que apoiarán o desenvolvemento da nosa Misión e Visión 
son: 

INNOVACIÓN na 
ENSINANZA 

 

En programas, contidos, medios docentes, formatos de 
ensinanza…que son continuamente revisables para 
adaptalos ás necesidades e últimas tendencias. 

COLABORACIÓN 

Estamos convencidos de que a nosa Misión e Visión 
requiren a suma de competencias de todos aqueles que 
teñan algo que aportar e estamos abertos a colaborar con 
eles. 

CULTURA DA CALIDADE 

 

Somos conscientes da necesidade de implantar a cultura do 
esforzo e asumimos a necesidade do rigor a través da 
mellora continua e procura da eficiencia en todos os 
procesos. 

BOA GOBERNANZA   

 

Somos transparentes e rendemos contas periodicamente 
sobre a xestión. 

4. PLAN DIRECTOR 24-30: EIXOS ESTRATÉXICOS E PLANS PROPOSTOS 

Tendo en conta a síntese da diagnose realizada e o marco estratéxico elaborado para o 
futuro, os retos que se consideraron neste plan teñen que ver con: 

• A imaxe e posición da EEI para convertela nun factor de atractivo na nosa zona de 
influencia natural do N.O. Peninsular. 

• Mellorar a oferta e acción formativa para acadar mellores niveis de satisfacción nos 
nosos estudantes. 

• Intensificar a relación coa contorna industrial tanto para impulsar a investigación-
innovación como a empregabilidade do alumnado. 

• Mellorar o sentido de pertenza e a relación cos grupos de interese da EEI coma base 
necesaria para outras melloras futuras. 

Neste epígrafe detallamos os Eixos estratéxicos de resposta a estes retos principais, así coma 
os seus obxectivos estratéxicos principais e os plans e iniciativas necesarias para o seu logro. 

4.1. EIXOS E OBXECTIVOS ESTRATÉXICOS. ESQUEMA DO PLAN DIRECTOR 

O grande obxectivo aspiracional e orientador como lema é ser a mellor Escola de Enxeñería 
para Galicia. Para elo faremos foco en 3 eixos estratéxicos: 

 

 

1. Eixo FORMACIÓN, EMPREGABILIDADE E DESENVOLVEMENTO PROFESIONAL que se 
orienta aos seguintes obxectivos: 

1. Atraer ás persoas que “queren de verdade” estudar na EEI: implicadas e co perfil 
adecuado. 

2. Proporcionar formación completa e de calidade en GRAO e potenciar POSGRAO 
tanto con graduados recentemente ‘fidelizados’ coma con persoas egresadas/ 
profesionais. 

3. Lograr/manter altos niveis de empregabilidade. 

2. Eixo INVESTIGACIÓN, INNOVACIÓN INDUSTRIAL E COLABORACIÓN COA EMPRESA 
que  se orienta aos seguintes obxectivos: 

1. PROMOVER/FAVORECER que os grupos de investigación funcionen de maneira 
coordinada e que a EEI actúe como elemento aglutinador interno e externo, 
logrando que vexan na Escola o aliado para favorecer e potenciar os resultados 
das súas investigacións. 

2. Aumentar o número e calidade de proxectos de investigación nos que participan 
grupos da EEI con visibilidade, COÑECENDO as necesidades da contorna e 
DANDO A COÑOCER as nosas capacidades. 

3. Eixo PERSOAS, RELACIÓNS E COMPROMISO que se orienta aos seguintes 
obxectivos: 

 

1. Lograr que o PDI, o PAS e o Alumnado sintan a EEI. 
2. Mellorar a relación e clima entre Estudantes, Profesores e PAS como clave do 

seu compromiso. 
3. Lograr que as persoas egresadas sigan sentindo a Escola como unha referencia 

e queiran seguir mantendo vínculos e participar en actividades que axuden a 
mellorar a EEI.  

Para o desenvolvemento deses tres eixos, deseñáronse 10 plans de acción e 27 iniciativas co 
seguinte detalle: 

1. Eixo Formación: 3 Obxectivos, 6 Plans e 16 Iniciativas. 
2. Eixo Investigación-Innovación: 2 Obxectivos, 2 Plans e 4 iniciativas. 
3. Eixo Persoas, Relación e Compromiso: 3 Obxectivos, 2 Plans e 7 Iniciativas. 

A continuación, de maneira sintética, detállase o contido de cada eixo. 

4.2. EIXO 1: FORMACIÓN, EMPREGABILIDADE E DESENVOLVEMENTO PROFESIONAL  

O eixo 1 de formación, empregabilidade e desenvolvemento profesional pretende dar 
resposta a tres grandes retos: 

1.1. ATRAER PERFÍS ADECUADOS cuxo obxectivo é Captar ás persoas que “queren de 
verdade” estar na EEI: implicadas e co perfil adecuado. 

1.2 FORMAR CON CALIDADE, cuxo obxectivo é Proporcionar formación completa e 
de calidade en GRAO e potenciar POSGRAO tanto con estudantes graduados 
recentemente ‘fidelizados’ coma con profesionais. 

1.3 EMPREGAR co obxectivo de Lograr manter altos niveis de empregabilidade. 

 

1.1. ATRAER PERFÍS ADECUADOS  
O obxectivo é Atraer ás persoas que “queren de verdade” estar na EEI: implicadas e con 
perfil axeitado. En concreto: 

- Lograr que o 75% das prazas ofertadas na EEI cúbranse en 1ª convocatoria (actualmente é 
inferior ao 60%). 

- Que a nota de acceso do 65% dos estudantes (dous terzos) supere o 10 na EBAU. 

Inclúe o desenvolvemento de dous plans: 

1.1.1. Plan “ATRAE TALENTO” 
Contempla un conxunto de iniciativas a desenvolver para dar a coñecer a EEI, a súa oferta 
académica e as súas vantaxes aos diferentes grupos de interese que interveñen no proceso 
de decisión dos estudos dun alumno preuniversitario. 

Inclúe 4 iniciativas: 
 

1.1.1.1. Relación con Centros Bacharelato e FP 

Inclúe: 

• Definir e implantar método de relacións sistemáticas e frecuentes con centros de 
Bacharelato e de FP, especialmente no ámbito da Comunidade Autónoma Galega, e 
Norte Portugal, Asturias ou Castela-León progresivamente. 

• Contempla aspectos como: Plan de visitas directas e inversas (Visitas a centros de 
ensinanza de bacharelato e FP, xornadas de portas abertas na EEI con “Onboarding 
Angels”, …) 

1.1.1.2. Comunicación con mozos potenciais 

A comunicación dende a EEI con potenciais estudantes de enxeñería que aínda están a 
estudar bacharelato ou FP require a adopción de mecanismos de comunicación novos e 
adaptados a este público obxectivo. 

Esta iniciativa inclúe: 
 

• Medios dixitais: impulsar a presenza da EEI, con contidos adecuados e dinamización 
continua, en canais dixitais dirixidos a ese grupo de interese (RRSS coma Tik Tok ou 
Instagram, …)  

• Web específica de captación: suporá adaptar e definir un espazo web específico con 
contidos personalizados, atractivos e adecuados á captación dos futuros estudantes 
das titulacións da Escola. 

1.1.1.3. Comunicación con outros ‘influenciadores’ (ANPAS, familias, orientadores, 
profesores en xeral, …) 

No momento da decisión ou recomendación sobre estudos a cursar, os mozos deben 
dispoñer de información precisa e adecuada tanto a través dos profesores dos centros como, 
especialmente, dos orientadores e das ANPAS que representan ás familias. Esta iniciativa 
pretende que estes grupos teñan información clara, actualizada e suficiente para poder 
explicar a un alumno que é e que supón estudar Enxeñería Industrial. 

Inclúe: 

• Unha canle especifica con Novas sobre a EEI e dirixido a estes públicos con aspectos 
relacionados coa publicación de rankings, a obtención de certificados e acreditacións, 
convenios de prácticas en empresas, convenios internacionais, proxectos, 
patentes… 

• A inclusión na páxina web dun “Observatorio público” (Espazo aberto) con 
indicadores relevantes (empregabilidade, salarios medios, convenios/proxectos con 
empresa, actividade investigadora e internacional, …) que permitan resaltar as 
vantaxes de estudar na EEI.  

 
1.1.1.4. Comunicación xenérica 
 
A EEI debe impulsar tamén de maneira máis activa a comunicación a través dos medios 
convencionais (prensa, radio...) e incluso mediante a interacción con asociacións 
empresariais contempladas neste plan, xa que ese público tamén está formado por pais e 
nais que poden orientar aos seus fillos/as. 

Inclúe: 

• Actuacións para xerar contidos frecuentes en medios convencionais de divulgación 
xeral e académica. 

• Aproveitar sinerxias de comunicación nos eventos e xornadas que se organicen con 
e a través do PDI, os Grupos de Investigación, as Confederacións Empresariais, 
Asociacións, Clústeres, … 

1.1.2. Plan “ACREDITACIÓNS” 
Contempla un conxunto de iniciativas a desenvolver para certificar a calidade do centro e da 
nosa calidade docente e formativa por organismos e institucións prestixiadas (ANECA, ABET, 
EURACE,…). 

Inclúe 2 iniciativas: 
 

1.1.2.1. Centro de Excelencia 

Inclúe preparar o centro para a Acreditación como Centro de Excelencia no horizonte deste 
Plan Director. 

1.1.2.2. Acreditar oferta 

Supón estender a filosofía de acreditación recoñecida (ANECA, ABET, EURACE, …) a todas 
as formacións clave da EEI en Grao e Mestrado. 

1.2. FORMAR CON CALIDADE  
O obxectivo é proporcionar formación completa e de calidade en GRAO e potenciar 
POSGRAO tanto con  graduados recentemente fidelizados coma con egresados e 
profesionais.  En concreto: 

- Lograr que a Satisfacción do alumnado coa formación sexa maior que 4 sobre 5. 

- Reducir nun 50% a taxa de abandono entre aqueles estudantes que nos elixiron coma 
primeira opción ata situala por debaixo do 15%. 

- Lograr que 1 de cada 3 estudantes de Mestrado sexan persoas provenientes dos nosos 
estudos de grao, logrando así altos niveis de fidelización, froito da satisfacción e calidade da 
nosa docencia. 

. Captar máis dun 5% de estudantes de Mestrado que NON procedan da EEI Vigo, coma un 
indicador da nosa capacidade de atracción e captación. 

Inclúe o desenvolvemento de dous plans: 

1.2.1. Plan INNOVACIÓN EN DOCENCIA GRAO e MESTRADO 
Contempla un conxunto de iniciativas a desenvolver para actualizar e adecuar a oferta 
formativa da EEI tanto na oferta académica global da EEI en graos coma en mestrados, 
revisando plans de estudos nun sentido amplo. 

Inclúe 4 iniciativas: 
 

1.2.1.1. Actualización de Oferta de titulacións Grao e Mestrado 

Inclúe revisar a oferta actual de Grao e Mestrado, con xuízo crítico, para adecualo á demanda 
e realidade actual e ao novo marco estratéxico no horizonte deste Plan Director: número de 
grupos a ofertar, valor real que aporta o grao ou o mestrado, …, en resumo, a oferta 
académica e os seus plans de estudo. 

1.2.1.2. Impulso ás titulacións de Mestrado con segmentación da demanda 

A actual oferta de titulacións de Mestrado debe revisarse tanto para evitar ‘canibalizacións’ 
de matrícula coma para segmentar adecuadamente o público obxectivo ao que se dirixe. Esta 
iniciativa supón: 

• Revisar e definir con CLARIDADE o segmento obxectivo/destino dos mestrados 
habilitantes e especialistas: público obxectivo, canle de comercialización,… 

• Incentivar políticas de continuidade no alumnado de grao (titulados recentemente 
graduados) e de captación de egresados para os mestrados (con ferramentas coma 
matriculas especiais/flexibles, financiamento, convenios de emprego a xornada 
reducida compatibles co mestrado…)  

1.2.1.3. Actualización de Contidos 

A revisión do plan de estudos contemplada na iniciativa 1.2.1.1 é un proceso lento e laborioso 
que a EEI debe afrontar nos próximos anos. Paralelamente a ese proceso, arduo e delicado, 
contémplase esta iniciativa que é moito máis áxil, en tanto en canto se centra, como mellora 
inmediata, na revisión dos contidos das materias existentes para ir progresivamente 
avanzando na actualización da oferta da EEI para facela máis atractiva. 

Igualmente, en resposta á demanda que as empresas nos trasladaron a través do Plan de 
Escoita e relacionada cunha formación máis xenérica, esta iniciativa contempla: 

• A Programación dunha revisión ordenada e actualización dos contidos docentes das 
titulacións de Grao e Mestrado: ferramentas, casos, prácticas, … 

• O Impulso e apoio a Xornadas Técnicas de actualización/divulgación das tecnoloxías 
que sirvan para coñecer novas tendencias e contidos e que se poidan incorporar e/ou 
aplicar nas materias. 

• Para completar a formación en enxeñería, estudiarase a posibilidade de ampliar a 
formación de base técnica, con contidos de materias afíns para o mundo 
empresarial (empresa, finanzas, operacións, marketing, xestión da innovación, 
xestión de proxectos, aspectos legais, ferramentas TIC SFW…) en base a 
seminarios/cursos con ‘Diploma Universitario’ na idea de mellorar o perfil curricular 
“Flexible-á carta”. 

1.2.1.4. Actualización de Medios 

Ante o evidente cambio nos medios de impartición de docencia, no que a presencialidade se 
ve complementada con formatos híbridos ou exclusivamente en liña, a EEI contempla neste 
Plan Director esta iniciativa para actualizar os seus medios e incluso innovar en recursos, 
especialmente nos TFG-TFM, buscando aínda máis se cabe un enfoque aplicado e de valor 
para as empresas. 

Inclúe: 

• Impulso canle de clases en liña-dixital (contidos, vídeos, conferencias e obradoiros 
egresados…) ou híbrido 

• A creación progresiva dun Banco de Titores Profesionais para os TFG e TFM que 
ademais dun enfoque aplicado e valor para as empresas, supoña tamén un 
achegamento de profesionais e/ou egresados da EEI. 

1.2.2. Plan AMPLÍA COMPETENCIAS 
 
Contempla un conxunto de iniciativas a desenvolver para potenciar que os estudantes da EEI 
dispoñan de competencias necesarias para o seu desenvolvemento profesional e que 
transcenden ás da propia enxeñería industrial. 

Inclúe 2 iniciativas: 

1.2.2.1. Incorporar formación en habilidades brandas 

Inclúe definir e desenvolver na EEI unha oferta permanente e actualizada de habilidades tipo 
traballo en equipo, negociación, xestión de conflitos, problemas… que dote aos alumnos 
de competencias demandadas para o seu exercicio profesional posterior. 

1.2.2.2. Potenciar idiomas e experiencia internacional 

A EEI está convencida de que os aspectos relacionados co ámbito internacional, co 
desenvolvemento de competencias transversais (xa sexa idiomáticas ou de experiencia 
vital), contribúen a formar integralmente profesionais do futuro. 

Esta iniciativa inclúe: 

• Continuar ofertando actividades en idiomas (inglés, francés, …), facilitando a 
formación e a realización das probas de nivel en condicións vantaxosas a través de 
acordos co Centro de Linguas, EOI, Alianza Francesa, … 

• Dar un impulso decidido aos intercambios con centros estranxeiros (ERASMUS, etc.)  
mellorando a difusión das condicións, os recoñecementos de créditos, … 

1.3. EMPREGAR 
O obxectivo é lograr/manter altos niveis de empregabilidade, en concreto: 

- Lograr que o tempo medio de acceso a emprego (unha vez titulados) mantéñase nunha 
media de tres meses como ata agora. 

Inclúe o desenvolvemento de dous plans: 

1.3.1. Plan de INTENSIFICACIÓN DE RELACIÓN CON EMPRESAS 
E CC.TT. - CLÚSTERES 
Inclúe 1 iniciativa para achegar aínda más se cabe a empresa á EEI para completar a formación 
dos estudantes e facer que mellore, aínda máis, a súa empregabilidade. 

1.3.1.1. Prácticas con Empresas e Organismos 

A EEI entende as prácticas e os TFG e TFM como unha oportunidade extraordinaria de 
achegar aos alumnos ao mundo da empresa e así complementar a súa formación académica. 

Así, darlle aos TFG-TFM un sentido “real de empresa”, ofrecer bolsas de prácticas dende a 
EEI ou colaboracións cos grupos de investigación en proxectos son parte desta iniciativa que 
inclúe: 

• Intensificar e modelizar convenios estables con empresas, organizacións, clústeres e 
outros organismos para poder facer TFG/TFM e incluso Doutoramento de contido 
real en contacto coa realidade empresarial (‘Doutoramento Industrial’). 

• Desenvolver dende a EEI e con Organismos (Colexios, Empresas, …) un programa de 
Bolsas de Excelencia para estudar/traballar con bolsas durante un tempo en 
organizacións adheridas ao convenio. 

• Potenciar a incorporación de estudantes en prácticas a proxectos de 
investigación/colaboración con empresas. 

 

1.3.2. Plan de ACOMPAÑAMENTO E MENTORIZAXE PARA O 
EMPREGO 
Contempla un conxunto de iniciativas a desenvolver para dotar aos estudantes de 
ferramentas e capacidades para a súa incorporación eficiente ao mundo laboral-
empresarial, tanto no seu desenvolvemento profesional, coma incluso axudando a mellorar 
aptitudes que favorezan o emprendemento. 

inclúe 3 iniciativas: 
 

1.3.2.1. Ferramentas para o emprego 
 
Os estudantes deben dispor das ferramentas necesarias e da información adecuada sobre a 
oferta dispoñible no mercado laboral. Esta iniciativa inclúe: 

• Obradoiros de elaboración de CV, entrevistas de traballo, manexo intelixente de 
RRSS para o emprego, … 

• Revisión e mellora da comunicación da oferta e programas de prácticas curriculares 
e extracurriculares, potenciado a opción de facelas naqueloutros períodos onde o 
estudante pode ter máis facilidade (período de verán). 

1.3.2.2. Acompañamento 

Asumir o reto da empregabilidade supón para a EEI o impulso e desenvolvemento de 
actuacións que melloren este aspecto, xa que  na nosa visión fálase de ser recoñecidos polo 
noso liderado en empregabilidade. 

Así, esta iniciativa inclúe avanzar en:  

• A posta en marcha dun Servizo de Apoio ao Emprego para detectar e xestionar 
oportunidades de emprego, avaliación da calidade das ofertas (pertinencia e 
adecuación de contidos, de trato…) e das empresas demandantes, etc. e que axude 
a que os nosos titulados se incorporen en condicións adecuadas ao mercado. 

• A creación dunha Rede de Persoas Egresadas Profesionais que poidan e queiran 
actuar como mentores de alumnos e que orienten a súa actividade laboral ou 
permítanlles dispor dun punto de apoio nos seus primeiros pasos laborais. 

• Crear a figura de “Senior Mentor” (directivos de prestixio xubilados ou prexubilados 
e cun espírito colaborador) para mentorizaxe, inspirados en organizacións como 
SECOT. 

1.3.2.3. EEI-Emprende 

Fomentar o espírito emprendedor é parte da misión da EEI cando falamos de contribuír ao 
progreso e á innovación. Esta iniciativa pretende desenvolver mecanismos que, dende a EEI 
e na aplicación do Valor da Colaboración, poidan axudar a emprender aos estudantes que así 
o desexen. 

inclúe: 

• Desenvolvemento dun programa en colaboración e sinérxico con algún xa existente 
(Vía Galicia, BFF, BFA ou similares), de apoio ao emprendemento (formación, 
acompañamento,...) que a través de RETOS das empresas promotoras permita que 
estudantes e egresados teñan interese por crear empresas para levar a cabo as súas 
ideas/proxectos. 

4.3. EIXO 2: INVESTIGACIÓN, INNOVACIÓN INDUSTRIAL E COLABORACIÓN COA 
EMPRESA 
O eixo 2 de INVESTIGACIÓN, INNOVACIÓN INDUSTRIAL E COLABORACIÓN COA EMPRESA 
pretende dar resposta a dous grandes retos: 

2.1. Dar SOPORTE dende a EEI aos grupos de investigación (GI´s) cuxo obxectivo é 
PROMOVER/FAVORECER que os grupos de investigación funcionen de maneira 
coordinada e que a EEI actúe como elemento aglutinador interno e externo, 
logrando que vexan na Escola o aliado para favorecer e potenciar os resultados 
das súas investigacións. 

2.2. Incrementar a actividade investigadora con maior número de proxectos e de 
maior alcance. 

En cumprimento da nosa Misión (“contribuír ao progreso e a innovación, …”) e a nosa Visión 
(“…liderado…en relación coa industria, empresas e organismos relacionados … e pola 
investigación práctica e aplicada) este eixo complementará perfectamente ao de Formación, 
desenvolto no epígrafe anterior, e o Apalanca con orientación ao mercado industrial.. 

A investigación está relacionada con indicadores de prestixio e posicionamento en 
clasificacións. Non esquezamos que o Eixo 1 ten un reto (Atraer) no que parte do atractivo 
ten que ver con DIFUNDIR os resultados da nosa posición investigadora, o seu impacto e 
beneficio na sociedade,…para dar a coñecer o atractivo da EEI con proxectos que son 
pioneiros e que teñen un enorme impacto no desenvolvemento das empresas da súa 
contorna e mesmo fóra da Comunidade Galega. 

2.1. DAR SOPORTE AOS GI´s  
O obxectivo é PROMOVER/FAVORECER que os grupos de investigación funcionen de maneira 
coordinada e que a EEI actúe como elemento aglutinador interno e externo, logrando que 
vexan na Escola o aliado para favorecer e potenciar os resultados das súas investigacións. 

En concreto a través de xornadas ou eventos de apoio aos GI´s e de impulso á participación 
de proxectos con varios grupos da EEI. 

 

Inclúe o desenvolvemento dun plan: 

2.1.1. Plan de SOPORTE E IMPULSO A GI´S 
 
Contempla un conxunto de iniciativas a desenvolver para que os Gi´s vexan na Escola un 
aliado que potencia o seu labor e contribúe a mellorar a proxección dos seus resultados cun 
rol de soporte, enlace e impulso que apalanque e favoreza a actividade dos grupos. 

Inclúe 2 iniciativas: 

2.1.1.1. Apoio aos grupos con a organización de actividades destinadas a favorecer a 
investigación nos grupos e a mellorar os resultados dos seus proxectos 
 
A EEI pode e debe actuar como elemento panca para os GI´s e cun abano amplo de 
posibilidades relacionadas ao menos coa información-formación aos GI´s, a difusión dos seus 
resultados.  

Esta iniciativa inclúe: 

• A organización de Xornadas informativas sobre aspectos de interese común aos 
grupos de investigación (patentes e modelos de utilidade, convocatorias de 
proxectos das diferentes administracións, por exemplo, tipo CDTI, …) 

• A organización de Xornadas de experiencias, aprendizaxe, intercambio cos CC.TT., 
Fundación Biomédica, outros GI´s da UVigo ou outras Universidades. 

• A organización, conxuntamente cos GI’s de xornadas de difusión de resultados de 
investigación-innovación e o apoio á difusión en medios, prensa… 

• Apoio á compra conxunta de equipamento ou licenzas buscando aforros e eficiencia, 
realización de convenios vantaxosos con provedores relevantes… 

2.1.1.2. Organización e coordinación 

A actuación da EEI no soporte dos GI´s e impulsando a acción investigadora en ramas de 
coñecemento complementarias, debe ter unha resposta organizativa consensuada e 
aceptada polos GI´s. 

Esta iniciativa inclúe: 

• Definir o rol da EEI como axente facilitador da investigación en colaboración cos 
grupos de investigación. Contemplará a resposta a cuestións relacionadas con:  

• Como coordinar a acción da EEI “cara fóra” (comunicación) co feito de que 
os grupos sexan os que “Investigan” e os responsables das súas liñas de 
investigación.  

• Que tipo de figura ou órgano de coordinación e seguimento da innovación 
(calidade, cumprimento, …) multigrupo debe definirse, se é necesario. 

• Definir un modelo de colaboración/integración de capacidades de varios Grupos 
complementarios para dar resposta a proxectos conxuntos ou compartidos. 

• Apoiar a definición dun rol da EEI para a organización e estruturación da investigación 
por liñas de interese empresarial, buscando sinerxías e colaboración entre grupos.  

2.2. INVESTIGACIÓN E INNOVACIÓN 
O obxectivo é aumentar o número e calidade de proxectos de investigación nos que 
participan grupos da EEI con visibilidade, COÑECENDO as necesidades da contorna e DANDO 
A COÑECER as nosas capacidades.  

En concreto este eixo incluirá indicadores relacionados con: 

- Proxectos de Investigación por ámbito e por tipo de axente.  

- TFG. TFM e Doutoramentos Industriais relacionados con proxectos de Investigación.  

Inclúe o desenvolvemento dun plan: 

2.2.1. Plan de IMPULSO Á INVESTIGACIÓN E INNOVACIÓN CON 
AXENTES DO SISTEMA INDUSTRIAL 
Contempla un conxunto de iniciativas a desenvolver nunha dobre vía de comunicación: 
coñecer que demanda a contorna industrial a nivel de proxectos de innovación e, á súa vez, 
dar a coñecer a esa contorna industrial o que a EEI pode facer neses ámbitos. 

inclúe 2 iniciativas: 
 

2.2.1.1. Establecer relacións con CC.TT., Clústeres e Empresas 

Esta iniciativa pretende que a EEI, en colaboración cos GI´s, achéguese á realidade e 
necesidades do ecosistema empresarial e as súas asociacións para coñecer en maior 
profundidade os seus proxectos e inquietudes en materia de innovación- investigación. 

inclúe a definición, cos grupos de investigación, da forma de: 

• Establecer relacións e convenios de colaboración con Centros Tecnolóxicos tipo 
ATIGA ou con Aimen, Cecopesca, Energylab, Cetim, CTAG, ITG… 

• Integrarnos como socios nalgún dos clústeres de referencia (CLUSAGA, CEAGA, 
BIOGA, Clúster SAUDE, Aclunaga, Granito, Madeira, Viratec e demais clústeres de 
interese) ou, alternativamente, facelo nos Hubs de Innovación (DATALIFE ou 
DIHGIGAL).  

• Estar en órganos de decisión ou comisións destes centros para COÑECER as súas 
necesidades e proxectos, cun representante da EEI interesado e que deberá 
informar-transferir-coordinar aos grupos dentro da EEI. 

• Definición de sectores e empresas líderes obxectivo ás que dar a coñecer as nosas 
capacidades buscando convenios ou acordos de colaboración cos seus 
Departamentos de I+D coa idea de “ser unha oficina externa de investigación de 
empresas líderes”. 

2.2.1.2. Comunicación 

Esta iniciativa está relacionada con dar a coñecer á contorna as capacidades da EEI en materia 
de investigación e innovación. 

Esta iniciativa inclúe: 

• Coñecer e publicitar (como reforzo ás da oficina de I+D da UVIGO) o catálogo de 
capacidades de investigación e innovación na EEI: ramas de coñecemento, 
experiencias, recursos dispoñibles, grupos operativos, … e definir un método de 
actualización continua desas capacidades. 

• Preparar xornadas ou eventos de presentación desas capacidades nos CCTT e 
clústeres relacionados. 

• Adaptar a WEB cun espazo ‘específico’ e de fácil acceso para a investigación-
innovación. 

4.4. EIXO 3: PERSOAS, RELACIÓN COA CONTORNA E COMPROMISO 

O eixo 3 de PERSOAS, RELACIÓN COA CONTORNA E COMPROMISO pretende dar resposta a 
dous grandes retos: 

3.1. PERTENZA: recuperar e potenciar o orgullo e sentido de pertenza con 
compromiso cara á EEI. 

3.2. RELACIÓN: mellorando a relación entre os ‘Stakeholders’ ou Grupos de Interese 
da EEI, incluíndo un achegamento dos egresados.  

Na nosa Visión apúntase con claridade unha aspiración que orienta este Plan Director: 
“Somos unha comunidade universitaria integrada por estudantes, persoal de administración 
e servizos e profesorado implicados na calidade do servizo da EEI e con alto “sentido de 
pertenza”. 

3.1. PERTENZA  
O obxectivo é lograr que o PDI, o PAS e os Estudantes sintan a EEI. 

En concreto defínese para este plan director ao obxectivo de que polo menos 2/3  (>65%) do 
profesorado da EEI teña docencia “consolidada” na EEI. (O concepto ten que ver co tempo 
de permanencia e a cantidade de docencia, e non coa categoría profesional).  

Inclúe o desenvolvemento dun plan: 

3.1.1. Plan de IMPULSO AO SENTIDO DE PERTENZA AO CENTRO 
 
Contempla un conxunto de iniciativas a desenvolver para que os ‘Grupos de Interese o 
‘Stakeholders’’ internos da EEI (Estudantes, PDI e PAS) reforcen o seu sentido de pertenza á 
EEI e teñan unha maior satisfacción coa mesma. 

inclúe 4 iniciativas: 

3.1.1.1. Apoio ao estudante 

Centrada en que o alumnado, especialmente dos cursos iniciais, sinta que dispón das 
ferramentas, medios e acompañamento suficiente para que a súa integración na Escola e o 
seu resultado académico sexa o mellor posible para o seu desenvolvemento persoal e 
profesional. 

Esta iniciativa inclúe: 

• O deseño e posta en marcha de Programas de acollida, mentorización e 
acompañamento aos estudantes contando coa experiencia de ‘veteranos’ e 
egresados. 

• Redefinir e revisar o chamado “Curso 0” para apoiar a súa integración e contribuír a 
mellorar os seus resultados de aprendizaxe. 

• Definir e implantar Xornadas de Orientación ao alumnado. 

3.1.1.2. Impulso a unha docencia sostible/racional do profesorado na EEI 

Esta iniciativa pretende desenvolver actuacións que permitan consolidar un número maior 
de docentes con carga maioritaria e estable na EEI, reducindo no posible situacións que 
dificultan a docencia de calidade e xeran confusión ou desconcerto no alumnado. 

En concreto, esta iniciativa pretende: 

• En coordinación cos órganos responsables, estudar a adecuación da oferta de grupos 
que propicie unha docencia sostible cun mellor aproveitamento dos recursos.  

• Buscar fórmulas, xunto aos implicados, que permitan ter maior encargo docente en 
profesores a consolidar da EEI, con aspectos a considerar coma o recoñecemento de 
participación en actividades académicas (dirección/titorización de TFG, TFM, 
actividades de coordinación, …) 

3.1.1.3. Relación con Departamentos 

Os departamentos son parte relevante na organización e desenvolvemento da actividade 
docente na Universidade. É por iso que esta iniciativa busca que, dende a EEI, se poñan en 
marcha un conxunto de actuacións que permitan intensificar e achegar a relación cos 
Departamentos con docencia na EEI para que coñezan mellor as necesidades da EEI e 
sensibilícense aínda máis na procura de solucións de maneira conxunta e coordinada. 

Inclúe accións para: 

• Compartir cos Departamentos o obxectivo de integración de máis docentes a tempo 
completo ou con docencia maioritaria na EEI. 

• Estudar a posibilidade de Implantar un proceso de Onboarding a novos profesores 
co obxectivo de ACHEGARLLES á EEI e síntana como propia (coñecer o Plan 
Estratéxico, a cultura da Escola, o funcionamento, o Sistema de Garantía da Calidade, 
…) 

• Colaborar cos Departamentos no Plan de Carreira do PDI: estudo de alternativas 
satisfactorias, retadoras que inclúan docencia, investigación, innovación, traballos de 
xestión, … para completar ou intensificar a súa actividade na EEI e desenvolver a súa 
carreira profesional dunha maneira plena que recoñeza o seu compromiso coa EEI. 

3.1.1.4. Formación do Profesorado e PAS  

A EEI asume como propia a necesidade e conveniencia de colaborar na formación do seu PAS 
e PDI para apoiar o mellor clima e o desenvolvemento dos profesionais.  

Esta iniciativa inclúe: 

• A definición e posta en marcha xunto aos implicados, dun Plan anual de formación 
en metodoloxías docentes, sistemas de avaliación, xestión de grupos e conflitos, 
empatía, xestión do estrés, materias específicas da súa responsabilidade, … 

• Facilitar a mobilidade internacional do PDI e do PAS mediante acordos promovidos 
dende a EEI para estadías de interese que permitan coñecer escolas de referencia, a 
súa docencia, o seu funcionamento, a súa investigación, … 

3.2. RELACIÓN  
Os obxectivos son: 

- Mellorar a relación e clima entre profesores, estudantes e PAS como clave do seu 
compromiso. 

- Lograr que os egresados sigan a sentir a Escola coma unha referencia e queiran seguir 
mantendo vínculos e participar en actividades que axuden a mellorar a EEI. 

En concreto proponse que a satisfacción de cada ‘stakeholder’ co Centro (PDI-ALUMNADO) 
sexa ao final do plan director MEDIA-ALTA. 

Inclúe o desenvolvemento dun plan: 

3.2.1. Plan de MELLORA DA RELACIÓN ENTRE ‘STAKEHOLDERS’ 
 
Contempla un conxunto de iniciativas a impulsar dende a EEI para favorecer unha mellor e 
máis próxima relación entre os Grupos de Interese da EEI e achegar aos egresados a súa 
Escola. Contempla medidas de sensibilización-divulgación, socialización ou seguimento para 
a mellora. 

Inclúe 3 iniciativas: 
 

3.2.1.1. Sensibilización de Cultura-Valores 

Que todos os ‘Stakeholders’ coñezan a estratexia e valores da Escola, debátanos e 
interiorícennos e que, á súa vez, melloren as súas competencias en materias relacionadas con 
inclusión, diversidade ou igualdade, que é un elemento clave nunha escola moderna do 
século XXI e é un elemento necesario de mellora nas relacións. 

Por iso, esta iniciativa inclúe: 

• O deseño e desenvolvemento dun plan de comunicación continuo e sistemático en 
todos os cursos, grupos e departamentos sobre o Plan estratéxico da EEI, os 
resultados do plan de escoita e as enquisas anuais. 

• Desenvolver un Plan de formación anual aos ‘Stakeholders’’ en materia de igualdade, 
xestión da diversidade, inclusión… 

• Favorecer dende a EEI, en liña coas políticas da Universidade de Vigo, a conciliación, 
a promoción da igualdade, o Compromiso Ético,…, aplicando os sistemas e 
ferramentas xa dispoñibles na UVIGO e velando polo seu cumprimento. 

 

3.2.1.2. Organización de eventos e actividades conxuntas para fomentar a relación 

Continuar apoiando ou impulsado accións que permitan que os diferentes ‘Stakeholders’ ou 
grupos de interese se coñezan en contextos diferentes é o sentido desta iniciativa 

Inclúe accións coma: 

• Impulso a xornadas de ‘irmandade’ (por exemplo, os actos do Patrón da EEI, Acto 
de Graduación, etc.) coma medio para fomentar a relación entre os grupos/sectores 
da EEI e que poderían incluír cuestións coma o recoñecemento a persoas por algunha 
cuestión destacada, a celebración de actividades coma deporte ou retos tecnolóxicos 
nos que participen estudantes e profesorado. 

• Organización de obradoiros conxuntos para profesores, alumnos e PAS sobre 
cuestións como empatía, xestión de relacións, xestión do conflito, coaching, … e, no 
posible, con ‘Gamificación tipo Lego’, ou similares.  

• Favorecer canles e medios de relación con egresados para que nos axuden a mellorar 
a imaxe/percepción da Escola e que incluso poidan colaborar nas xornadas de 
irmandade, programas de mentorización, obradoiros conxuntos etc. 

 

3.2.1.3. Seguimento e mellora continua do clima e as relacións 

O clima e a relación entre Grupos de Interese é, sen dúbida, un dos retos relevantes neste 
Plan Director e debe contribuír a resolver algún punto débil que neste sentido se detectou 
no proceso de escoita. 

Esa relevancia debe ser obxecto de consideración por parte da EEI para o deseño dalgún 
mecanismo ou sistema que axude ao seguimento sobre a percepción do clima e das relacións 
entre os diferentes colectivos da EEI, sempre baixo un enfoque baseado na mellora continua. 

Esta iniciativa inclúe: 

• Mellorar os mecanismos de coordinación a nivel de grupo/curso/grao para así 
identificar os problemas, anticipándose ás situacións, para propoñer accións que os 
resolvan. 

• Potenciar a función e alcance da comisión de Garantía de Calidade, incorporando 
responsabilidades de seguimento do clima, impulsando canles de comunicación con 
‘Stakeholders’ para a proposta de melloras ou innovacións en calquera ámbito: 
docencia, xestión de espazos, procesos, sistemas e tecnoloxías, etc. 

5. COMISIÓN DE ESTRATEXIA DA EEI 

O equipo de traballo que participou na elaboración do Plan Director da EEI está formado por 
18 persoas: 

Presidente + Secretario + Subdirector + 10 Representantes das Áreas da Rama Industrial + 2 
representantes de Áreas da Formación Básica + 2 Estudantes + 1 PAS (Administradora) 

• Presidente: Juan E. Pardo Froján 
• Secretario: Pablo Izquierdo Belmonte 
• Subdirector: Celso Fernández Silva 
• Representantes das áreas: 

o María Inmaculada Fenollera Bolívar 
o Bernardino Novo Ramos 
o Pablo Eguía Oller 
o Marcos Conde Fontenla 
o Ramón Novoa Rodríguez 
o Mª Consuelo Pérez Vázquez 
o José Carlos Caamaño Martínez 
o José A. Comesaña Benavides 
o Julio Garrido Campos 
o  Alejandro Gómez Yepes  
o José Ramón Fernández Bernárdez 
o Fernando Lusquiños Rodríguez 

• PAS: Ana Mª Cacheiro Seguín 
• Estudantes:  

o Alfonso Castro Rodríguez (Estudante de Grao) 
o Marcos Pardeiro Álvarez (Estudante de Mestrado) 

